
Y Cynghorydd Rob Evans
Cadeirydd – 2025/26


	
[image: Sharen Davies]Fel Cadeirydd y Pwyllgor hwn ar gyfer blwyddyn y cyngor 2025/26, rwy'n falch o gyflwyno'r Adroddiad Blynyddol ar gyfer y Pwyllgor Craffu - Cartrefi, Adfywio a'r Gymraeg. Mae'r adroddiad hwn yn rhoi crynodeb cynhwysfawr o'r gwaith a wnaed gan y Pwyllgor yn ystod y cyfnod hwn ac yn rhoi cyfle i fyfyrio ar y gwaith hwnnw. Drwy gydol y flwyddyn rydym wedi craffu ar adroddiadau ar draws yr holl adrannau sydd o dan gylch gwaith y Pwyllgor, sydd wedi newid eleni i ychwanegu cyfrifoldeb am y Gymraeg. Mae'r Pwyllgor hefyd wedi cynnal ymweliadau safle a sesiynau datblygu i wella ein dealltwriaeth o rai materion.

Mae'r flwyddyn ddiwethaf wedi bod yn gyfnod heriol i'r Cyngor unwaith eto, a theimlaf fod y Pwyllgor hwn wedi parhau i chwarae ei ran yn adeiladol o ran craffu ar berfformiad a chyfrannu at bolisïau a phenderfyniadau allweddol y cyngor. Dewisodd y Pwyllgor dderbyn rhai o'i adroddiadau monitro rheolaidd trwy'r Pwyllgor Craffu trwy gyfrwng e-bost er mwyn caniatáu iddo dreulio mwy o amser ar yr adroddiadau hynny lle teimlai'r aelodau'n y gallai fod yna fwy o effaith. Mae'r Pwyllgor hefyd yn edrych ymlaen at y cyfle i ddylanwadu ar bolisi trwy ei Grŵp Gorchwyl a Gorffen sydd i ddod ar Dai Amlfeddiannaeth. 

Mae'n siŵr y bydd y flwyddyn sydd i ddod yn heriol eto, ond rwy'n hyderus y bydd y Pwyllgor yn parhau i ganolbwyntio ar sut i wella gwasanaethau'n effeithiol ac yn effeithlon ac yn cael effaith gadarnhaol ar y canlyniadau i breswylwyr Sir Gaerfyrddin. Rwy'n sicr y bydd y Pwyllgor hefyd yn parhau i weithio'n agos gydag Uwch-reolwyr a Staff y Cyngor i sicrhau y bydd 2026/27 yn flwyddyn gynhyrchiol. 

Hoffem hefyd ddiolch i holl aelodau'r Pwyllgor am eu cyfraniadau a'u hymroddiad yn ystod 2025/26.

Y Cynghorydd Rob Evans
Cadeirydd y Pwyllgor Craffu - Cartrefi, Adfywio a'r Gymraeg 2025/2026 
(Adwaenid gynt fel y Pwyllgor Craffu - Cymunedau, Cartrefi ac Adfywio, tan 12 Tachwedd 2025)


1. Cyflwyniad 

Mae'r swyddogaeth Graffu yn elfen allweddol o drefniadau llywodraethu'r Cyngor Sir a'i broses o wneud penderfyniadau.  Er nad yw'n gorff sy'n gwneud penderfyniadau, mae Craffu yn fwyaf effeithiol pan fydd yn manteisio ar y potensial i ddylanwadu ar benderfyniadau a wneir gan y Cyngor a chyrff partner ar draws y sir.

Mae Erthygl 6.2 o Gyfansoddiad y Cyngor yn ei gwneud yn ofynnol i'r holl Bwyllgorau Craffu"baratoi adroddiad blynyddol sy'n egluro gweithgareddau'r Pwyllgor dros y flwyddyn flaenorol". 

Mae'r adroddiad hwn yn tynnu sylw at y gwaith a wnaed gan y Pwyllgor Craffu - Cartrefi, Adfywio a'r Gymraeg yn ystod blwyddyn y cyngor 2025/26.  Ei nod yw rhoi cyfle i aelodau fwrw golwg ar ei gyflawniadau, nodi meysydd arferion gorau a thynnu sylw at feysydd i'w gwella er mwyn gwella'r swyddogaeth graffu ymhellach.  Yn ogystal, efallai y bydd yr adroddiad hwn yn hwyluso trafodaeth ar eitemau y gellid eu nodi i'w cynnwys mewn rhaglenni gwaith yn y dyfodol.

Mae'r Pwyllgor yn cael ei gadeirio gan y Cynghorydd Rob Evans ac mae'n cynnwys 13 o Aelodau Etholedig. Mae Aelodau Cabinet yn mynychu cyfarfodydd fel sy'n ofynnol i annerch y Pwyllgor ar feysydd yn eu portffolios priodol. 

Darperir cymorth gan yr Uned Gwasanaethau Democrataidd a Swyddogion eraill y Cyngor, pan fo angen.

2. Trosolwg o Waith y Pwyllgor yn 2025/26

2.1 Rôl Craffu

Diweddarwyd cylchoedd gwaith y Pwyllgorau Craffu gan y Cyngor yn dilyn yr etholiadau ym mis Mai 2022 a daeth pob Pwyllgor Craffu yn gyfrifol am graffu ar Bortffolios Penodol y Cabinet a'u gwasanaethau perthnasol a chael trosolwg ohonynt. Roedd y Pwyllgor Craffu - Cartrefi, Adfywio a'r Gymraeg yn gyfrifol am graffu ar y tri phortffolio Cabinet a'r meysydd gwasanaeth canlynol:





Cartrefi

	Polisi Tai
	Digartrefedd

	Tai'r Sector Preifat
	Cynnal a Chadw Tai ac Atgyweiriadau

	Addasiadau Tai
	Tai Fforddiadwy a Dewisiadau Tai

	Cymorth Tenantiaethau (Grant Cymorth Tai)
	



Materion Gwledig, Cymunedau, a'r Gymraeg

	Materion Gwledig ac Ymgysylltu Cymunedol
	Adfywio Gwledig

	Marchnadoedd, Martiau a Rhandiroedd
	Gorfodi Rheolau Cynllunio

	Cynllun Datblygu Lleol
	Gwasanaethau Cynllunio (Yr Adran Gynllunio)

	Mynediad at Wasanaethau Gwledig
	Menter Deg Tref

	Cydraddoldebau - Cymuned
	Y Gymraeg



Adfywio, Hamdden, Diwylliant a Thwristiaeth

	Canolfannau Hamdden
	Amgueddfeydd

	Llyfrgelloedd
	Parciau Gwledig

	Twristiaeth
	Datblygu Economaidd

	Cynllun Adfer Economaidd
	Strategaeth Adfywio

	Gwasanaethau Adeiladu a Rheoli Ystadau (ac eithrio'r stoc dai) 
	



Yn unol â'i feysydd cyfrifoldeb, bydd y Pwyllgor Craffu - Cartrefi, Adfywio a'r Gymraeg yn ceisio:

· Archwilio pa mor dda y mae'r Cabinet a'r Cyngor yn perfformio,
· Dwyn y Cabinet i gyfrif a cheisio hyrwyddo proses benderfynu sy’n agored ac yn dryloyw,
· Monitro perfformiad gwasanaethau a swyddogaethau’r Cyngor,
· Adolygu penderfyniadau’r Cabinet lle bo hynny’n briodol,
· Cynorthwyo’r Cabinet i ddatblygu, monitro, ac adolygu polisïau,
· Craffu ar y strategaeth cyllideb refeniw a’r rhaglenni buddsoddiadau cyfalaf arfaethedig, a hynny fel rhan allweddol o’r broses ymgynghori,
· Galluogi sefydliadau a phartneriaid allanol i gyfrannu at y gwaith o ystyried materion a all effeithio ar y modd y cyflawnir blaenoriaethau’r Cyngor a’r sir gyfan.

2.2 Y Blaengynllun Gwaith

Mae'r broses graffu yn chwarae rhan allweddol o ran hyrwyddo atebolrwydd ym mhroses gwneud penderfyniadau yr Awdurdod Lleol. Hefyd mae’r broses yn ddefnyddiol o ran sicrhau bod polisïau’r Cyngor yn adlewyrchu'r blaenoriaethau cyfredol, yn ogystal â hyrwyddo effeithlonrwydd ac annog cydweithio ag asiantaethau allanol. 

Er mwyn i'r Pwyllgorau Craffu gymryd mwy o berchnogaeth o'u Blaengynlluniau Gwaith eu hunain, cyflwynwyd dull craffu cyn gwneud penderfyniadau ym mis Medi 2022 sy'n caniatáu i Bwyllgorau Craffu benderfynu pa adroddiadau o Flaengynllun Gwaith y Cabinet y maent am eu gweld yn dod ger eu bron.  Yn ôl y drefn arferol, mae Pwyllgorau hefyd yn gallu nodi eu pynciau eu hunain ac mae'r Cabinet yn dal i allu gwahodd Pwyllgor Craffu i graffu ar benderfyniad oedd ar y gweill.

Defnyddiodd y Pwyllgor fframwaith Gateway y Ganolfan Llywodraethu a Chraffu i ddatblygu ei Flaengynllun Gwaith ar gyfer blwyddyn y cyngor 2025/26 a adolygwyd yn rheolaidd.  Roedd hyn yn darparu dull hawdd ei reoli, hyblyg a chadarn o graffu ac yn sicrhau bod y meysydd i'w hadolygu yn cael eu hystyried ar sail blaenoriaeth ac mewn modd amserol. 

Yn hyn o beth, penderfynodd y Pwyllgor y gellid dosbarthu rhai adroddiadau cyfnodol ynghylch perfformiad a monitro'r gyllideb i aelodau y tu allan i'r rhaglen cyfarfodydd ffurfiol.  Roedd y broses hon yn golygu bod modd gosod unrhyw faterion perthnasol a nodwyd gan aelodau ar yr agenda ffurfiol i'w hystyried ymhellach, fel y bo'n briodol.  Arweiniodd manteision y dull hwn o weithio at wella’r drafodaeth a’r cyfraniadau yn ystod cyfarfodydd y Pwyllgor Craffu.  At ei gilydd, roedd agendâu’r cyfarfodydd yn gyson â'r rheiny a amlinellwyd yn y Blaengynllun Gwaith.  
 
2.3 Cyfarfodydd y Pwyllgor Craffu - Cartrefi, Adfywio a'r Gymraeg 

Trefnir cyfarfodydd bob 6-8 wythnos i ystyried materion ac adroddiadau sydd wedi'u cynnwys yn y Blaengynllun Gwaith.  Cynhaliodd y Pwyllgor 7 cyfarfod ffurfiol yn ystod blwyddyn y cyngor 2025/26 a chynhaliwyd pob cyfarfod yn unol â'r darpariaethau a nodir yn Adran 47 o Ddeddf Llywodraeth Leol ac Etholiadau (Cymru) 2021.

Er mwyn ategu'r gwaith a wnaed yn ystod cyfarfodydd ffurfiol, mae'r Pwyllgor hefyd yn cyflawni swyddogaethau craffu eraill megis Gorchwyl a Gorffen, Ymchwiliadau Craffu Un Diwrnod ac Ymweliadau Safle â sefydliadau a ddaw o fewn ei gylch gwaith ynghyd â sesiynau datblygu a gweithdai. 

2.4 Monitro Perfformiad / Materion Strategol

Un o brif rolau'r Pwyllgor Craffu - Cartrefi, Adfywio a'r Gymraeg yw monitro perfformiad y gwasanaethau a'r swyddogaethau sydd o fewn ei faes gorchwyl.  Yn unol â hynny, mae'r Pwyllgor yn adolygu adroddiadau monitro perfformiad a gwahanol strategaethau a chynlluniau i roi asesiad cytbwys o'r perfformiad ar draws y meysydd gwasanaeth perthnasol.  

2.4.1 Adroddiad Blynyddol y Pwyllgor Craffu - Cymunedau, Cartrefi ac Adfywio ar gyfer 2024/25 

Ym mis Mai 2025, derbyniodd y Pwyllgor ei Adroddiad Blynyddol ar gyfer 2024/25 a gynhyrchwyd yn unol ag Erthygl 6.2 o Gyfansoddiad y Cyngor, gan ddarparu trosolwg o'i raglen waith ar gyfer 2024/25 a'r materion allweddol dan sylw, gan gynnwys hefyd unrhyw faterion a gyfeiriwyd at, neu gan y Cabinet, Adolygiadau Gorchwyl a Gorffen a sesiynau datblygu.

Canlyniad: Penderfynodd y Pwyllgor dderbyn yr Adroddiad Blynyddol

2.4.2 Adroddiad Blynyddol Cyngor Sir Caerfyrddin 2024/25

Ym mis Tachwedd 2025 cafodd y Pwyllgor Adroddiad Blynyddol y Cyngor 2024/25 a gynhyrchwyd yn unol â'r darpariaethau perthnasol o fewn Deddf Llesiant Cenedlaethau'r Dyfodol (Cymru) 2015 a Deddf Llywodraeth Leol ac Etholiadau (Cymru) 2021. Roedd yr adroddiad yn manylu ar y cynnydd a wnaed gyda 4 Amcan Llesiant y Cyngor, fel y cytunwyd yn Strategaeth Gorfforaethol y Cyngor ar gyfer 2022-27. Canolbwyntiodd yr adroddiad ar y ddau Amcan Llesiant sy'n dod o fewn cylch gwaith y Pwyllgorau, sef:

	AMCAN LLESIANT 2:
	Galluogi ein trigolion i fyw a heneiddio'n dda (Byw a Heneiddio'n Dda)

	AMCAN LLESIANT 3:
	Galluogi ein cymunedau a'n hamgylchedd i fod yn iach, yn ddiogel ac yn ffyniannus (Cymunedau Ffyniannus)



Canlyniad: Penderfynodd y Pwyllgor dderbyn yr Adroddiad Blynyddol

2.4.3 Adroddiadau Perfformiad sy'n berthnasol i'r Pwyllgor 

Yn unol â'r protocolau a sefydlwyd gan y Pwyllgor, cafodd adroddiadau monitro perfformiad chwarterol sy'n berthnasol i gylch gwaith y Pwyllgor eu hystyried mewn cyfarfod ffurfiol neu eu dosbarthu i aelodau fel a ganlyn:

· Gorffennaf 2025 – Monitro Perfformiad Chwarter 4 2024/25
· Medi 2025 – Monitro Perfformiad Chwarter 1 2025/26
· Ionawr 2026 – Monitro Perfformiad Chwarter 2 2025/26
· Mawrth 2026 – Monitro Perfformiad Chwarter 3 2025/26

Roedd yr adroddiadau yn galluogi aelodau i fonitro perfformiad mewn perthynas â'r Amcanion Llesiant sy'n berthnasol i gylch gwaith y Pwyllgor ac sy'n cyd-fynd â Strategaeth Gorfforaethol yr Awdurdod.  Roedd y wybodaeth yn rhoi hunanwerthusiad o berfformiad yn unol â'r fframwaith deddfwriaethol diwygiedig sydd wedi'i ymgorffori yn Rhan 6 o Ddeddf Llywodraeth Leol ac Etholiadau (Cymru) 2021.  Rhoddwyd cyfle i'r Aelodau godi unrhyw bryderon neu faterion yr oedd angen eu hystyried ymhellach, yn unol â Rheolau'r Weithdrefn Graffu.

2.4.4 [bookmark: _Toc103086510]Camau Gweithredu ac Atgyfeiriadau

Yn ystod blwyddyn y cyngor gwnaed ceisiadau am wybodaeth ychwanegol gan aelodau'r Pwyllgor i'w cynorthwyo i gyflawni eu rôl graffu.  Cyflwynwyd y wybodaeth ddiweddaraf am y Camau Gweithredu a'r Atgyfeiriadau i'r Pwyllgor yn ei gyfarfod a gynhaliwyd ym mis Tachwedd 2025 a thrwy e-bost ym mis Ebrill 2026 a oedd yn manylu ar y cynnydd a wnaed mewn perthynas â'r ceisiadau hyn.  

2.4.5 Cynlluniau Busnes Adrannol

Ym mis Ionawr 2026 rhoddodd y Pwyllgor ystyriaeth i adroddiadau ar Gynlluniau Busnes 2026/27 ar gyfer y meysydd gwasanaeth a ganlyn:
 
-       Cymunedau Iach a Diogelu'r Cyhoedd
-       Datblygu Economaidd ac Eiddo
-       Tai

Gofynnwyd cwestiynau ynglŷn ag agor y pwll hydrotherapi a'r posibilrwydd bod Bwrdd Iechyd Hywel Dda yn defnyddio lle yn Pentre Awel, gwaith Lleoedd Actif gyda Chyngor Tref Llanelli, y dirywiad cyffredinol mewn sgiliau nofio ymhlith plant, partneriaethau cymunedol hamdden, ymgysylltu â thenantiaid tai, tasglu'r Deg Tref, a Thai Amlfeddiannaeth.


Canlyniad: Argymhellodd y Pwyllgor y dylid mabwysiadu'r Cynlluniau Busnes.



2.5 Cyllidebau Refeniw a Chyfalaf 

2.5.1 Adroddiadau Monitro Cyllideb

Yn unol â'r protocolau a sefydlwyd gan y Pwyllgor, cafodd adroddiadau chwarterol ar y cyllidebau refeniw a chyfalaf adrannol a chorfforaethol eu hystyried mewn cyfarfod ffurfiol neu eu dosbarthu i aelodau fel a ganlyn:

· Mai 2025 - mewn perthynas â’r sefyllfa gyllidebol ar 28 Chwefror 2025
· Medi 2025 - mewn perthynas â'r sefyllfa gyllidebol ar 30 Mehefin 2025
· Tachwedd 2025 - mewn perthynas â'r sefyllfa gyllidebol ar 31 Awst 2025
· Ionawr 2026 – mewn perthynas â'r sefyllfa gyllidebol ar 31 Hydref 2025

Roedd yr adroddiadau yn galluogi'r aelodau i fonitro gwariant ym mhob maes gwasanaeth a’r cynnydd a wnaed o ran unrhyw waith cyfalaf.  Rhoddwyd cyfle i'r Aelodau godi unrhyw bryderon neu faterion yr oedd angen eu hystyried ymhellach yng nghyfarfodydd ffurfiol y Pwyllgor, yn unol â Rheolau'r Weithdrefn Graffu.

2.5.2 Strategaeth y Gyllideb Refeniw 2026/27 i 2028/29

Yn ogystal â monitro'r cyllidebau refeniw a chyfalaf presennol, ymgynghorwyd â'r Pwyllgor hefyd ar Strategaeth Cyllideb Refeniw 2026/27 i 2028/29 yn ei gyfarfod ym mis Ionawr 2026. Roedd yr adroddiad yn rhoi'r Strategaeth Cyllideb Refeniw arfaethedig ar gyfer 2026/27 i'r Pwyllgor, ynghyd â ffigurau dangosol ar gyfer blynyddoedd ariannol 2027/28 a 2028/29.

Gofynnwyd cwestiynau am y rhaglen drawsnewid, gorwariant yn HWB Caerfyrddin, allanoli Caban a Golff Antur Pentywyn, cymorth tai ychwanegol yn Vista Lounge, gorwariant ar gynlluniau ailsefydlu ffoaduriaid Syria ac Wcráin, a'r heriau yn sgil chwyddiant.   

Canlyniad:

Fel rhan o ymgynghoriad eang yr Awdurdod a gynhaliwyd ar Strategaeth Cyllideb Refeniw 2026/27, cyflwynwyd y Strategaeth i'r Pwyllgor yn ei gyfarfod a gynhaliwyd ar 21 Ionawr 2026 a chymeradwywyd y Crynoadau Taliadau ganddo. Wedi hynny, cytunodd y Cabinet ar y Strategaeth ar 16 Chwefror 2026 a mabwysiadodd y Cyngor y Strategaeth ar 25 Chwefror 2026. 


2.6 YR ADRAN CYMUNEDAU

2.6.1 Dyrannu Tai Cymdeithasol Brys - Adroddiad Diweddaru Terfynol ar Weithredu'r Polisi Dyrannu Newydd

Ym mis Mai 2025, cafodd y Pwyllgor adroddiad monitro terfynol ar effeithiolrwydd y Polisi Dyrannu Tai Cymdeithasol Brys a luniwyd gan ei Grŵp Gorchwyl a Gorffen.

Codwyd cwestiynau neu sylwadau ar yr adroddiad ynglŷn â'r broses o gymeradwyaethau parhaus, cymhareb yr achosion o baru'n uniongyrchol â hysbysebion yng ngogledd gwledig y sir, y broses o adolygu ceisiadau bob chwe mis, yr ardaloedd daearyddol y cafodd data ei rannu iddynt, a data ynghylch cyfnewid tai.

Canlyniad: Derbyniwyd yr adroddiad monitro 

2.6.2 Cynlluniau Tai â Chymorth 

Ym mis Gorffennaf 2025 rhoddodd y Pwyllgor ystyriaeth i adroddiad ynghylch y dull presennol a ddefnyddir gan y cyngor i gynyddu'r cyflenwad o lety arbenigol â chymorth i unigolion ag anableddau dysgu ac anawsterau iechyd meddwl drwy'r Cyfrif Refeniw Tai (HRA). 

Codwyd cwestiynau neu sylwadau ynghylch asesu anableddau dysgu a chyflyrau iechyd meddwl, diffyg cynlluniau mewn rhai ardaloedd, arbedion refeniw o gael y cynlluniau hyn a ffynonellau cyllid ychwanegol.

Canlyniad: Derbyniwyd yr adroddiad, a threfnwyd diweddariad ar gyfer cyfarfod yn y dyfodol.

2.6.3 Adroddiad Diweddaru ynghylch Canolfan Addysg Awyr Agored Pen-bre

Ym mis Gorffennaf 2025 rhoddodd y Pwyllgor ystyriaeth i adroddiad ynghylch y bwriad i adleoli'r Gwasanaeth Addysg Awyr Agored o Bentywyn i Barc Gwledig Pen-bre. 
 
Codwyd cwestiynau neu sylwadau ynghylch hyfforddiant staff, defnyddio cyfleusterau y tu allan i'r parc, defnydd o'r cyfleusterau ar gyfer y gymuned ehangach, dyddiad agor y safle newydd, a chynigiodd y pwyllgor fod ymweliad safle yn cael ei gynnal ar ôl i'r ganolfan agor. 

Canlyniad: Derbyniwyd yr adroddiad, a chytunwyd ar ymweliad safle.

2.6.4 Polisi Addasu Cartrefi 2025-2029 - Effaith ar y Galw am Geisiadau

Ym mis Gorffennaf 2025 bu'r Pwyllgor yn ystyried adroddiad diweddaru ar effaith y Polisi Addasu Cartrefi newydd ers iddo gael ei weithredu ym mis Tachwedd 2024.  

[bookmark: _Hlk216701102]Codwyd cwestiynau neu sylwadau ynghylch ymagwedd awdurdodau eraill tuag at y mater, ymateb y cyhoedd i'r newid a chyllid ychwanegol gan fwrdd iechyd Hywel Dda.

Canlyniad: Derbyniwyd yr adroddiad

2.6.5 Y Wybodaeth Ddiweddaraf am Atgyweirio Eiddo Tai, Rheoli Tai Gwag ac Addasu Cartrefi

Ym mis Tachwedd 2025 cyflwynwyd adroddiad i'r Pwyllgor am y trosolwg cyfredol, materion, cynnydd y cynllun gwella a'r perfformiad mewn perthynas â: Atgyweirio Eiddo Tai, Rheoli Tai Gwag, a Gwasanaethau Addasu Cartrefi

[bookmark: _Hlk216701448]Codwyd cwestiynau neu sylwadau ynghylch glanhau data, atgyweiriadau brys, gwerthu tai sy'n aneconomaidd i'w hatgyweirio, a set benodol o eiddo gwag.

Canlyniad: Derbyniwyd yr adroddiad






[bookmark: _Hlk216701504]2.6.6 Adroddiad Asesu Fforddiadwyedd Rhent

Ym mis Tachwedd 2025 cyflwynwyd adroddiad i'r Pwyllgor ar ganfyddiadau asesiad fforddiadwyedd rhent blynyddol y Cyngor, a gynhaliwyd yn unol â Safon Rhent a Thaliadau Gwasanaeth Llywodraeth Cymru 2026–2036. Mae'r asesiad yn gwerthuso fforddiadwyedd lefelau rhent a ganiateir ar gyfer 2026/27, yn cymharu rhenti'r Cyngor â'r Rhenti Cenedlaethol cyfartalog ar gyfer Cynghorau Cymru a Landlordiaid Cymdeithasol Cofrestredig yn 2024/25, ac yn ystyried goblygiadau amrywiol opsiynau i godi rhent.

Cyflwynodd yr Aelod Cabinet dros Gartrefi yr adroddiad a gofynnodd i'r Pwyllgor nodi pa un o'r opsiynau cynyddu rhent canlynol y mae'n ei ffafrio, i lywio'r broses o bennu rhent:
 
-	Opsiwn 1: Codi rhent mewn modd unffurf ar draws pob math o eiddo.
-       Opsiwn 2: Rhewi rhenti ar gyfer tai/byngalos 1 ystafell wely a chodi rhenti mewn mannau eraill (gan ragamcanu colled incwm o £83k).
-       Opsiwn 3: Rhewi rhenti ar gyfer tai/byngalos 1 ystafell wely ond cymhwyso'r codiad mwyaf posibl ar gyfer pob eiddo arall i adennill yr incwm

Codwyd cwestiynau neu sylwadau ynghylch y gwahaniaethau rhwng yr opsiynau, a'r cynnydd posibl mewn rhenti pe bai Opsiwn 3 yn cael ei ddewis

Canlyniad: Derbyniwyd yr adroddiad, ac argymhellwyd Opsiwn 3 i'r Cabinet fel yr opsiwn a ffefrir gan y Pwyllgor.

2.6.7 Cyllideb y Cyfrif Refeniw Tai a Phennu Rhenti Refeniw Tai ar gyfer 2025/26

Ym mis Rhagfyr 2025 derbyniodd y Pwyllgor adroddiad ar gyllideb arfaethedig y Cyfrif Refeniw Tai 2026/27 ar gyfer refeniw a chyfalaf. Cyflwynwyd yr adroddiad i'r Pwyllgor fel rhan o'r broses ymgynghori ynghylch y gyllideb. 

Codwyd cwestiynau neu sylwadau ynglŷn ag eglurder manylion technegol yn yr adroddiad, yr opsiwn pennu rhent a argymhellir, newidiadau grant, eiddo gwag, inswleiddio ac ynni glân a chymharu rhent gan gynnwys taliadau gwasanaeth ag awdurdodau eraill.

Canlyniad: Argymhellwyd i'r Cabinet a'r Cyngor llawn, y dylid cymeradwyo'r opsiynau pennu rhent, rhenti garej, polisi tâl am wasanaeth a manylion eraill  y gyllideb a nodir yn yr adroddiad.

2.6.8 Cynllun Busnes y Cyfrif Refeniw Tai 2026-29 – Rhaglen Buddsoddiadau Tai Sir Gaerfyrddin

Ym mis Rhagfyr 2025 cafodd y Pwyllgor adroddiad ar Gynllun Busnes Cyfrif Refeniw Tai 2026-29 Rhaglen Buddsoddiadau Tai Sir Gaerfyrddin. Roedd yr adroddiad hwn yn ceisio esbonio gweledigaeth y Cyngor a'r rhaglenni buddsoddiadau tai tair blynedd i gynnal a chadw ei stoc a darparu mwy o dai fforddiadwy.

Codwyd cwestiynau neu sylwadau ynghylch risgiau i'r rhaglen dai, aelodau sy'n gweithio gyda swyddogion tai, y Fforwm Tenantiaid Tai, a switshis stopfalf dŵr hygyrch.

Canlyniad: Cytunodd y Pwyllgor i argymell Cynllun Busnes y Cyfrif Refeniw Tai i'r Cabinet/Cyngor.

2.6.9 Dealltwriaeth ynghylch Tai Amlfeddiannaeth a'u Rheoleiddio Ledled y Sir

Ym mis Mawrth 2026, ystyriodd y Pwyllgor adroddiad ar Dai Amlfeddiannaeth a oedd yn cynnwys cynnig i sefydlu grŵp Gorchwyl a Gorffen i ystyried y mater yn fanylach a gweithio tuag at bolisi cydlynol.

Croesawodd y Pwyllgor y posibilrwydd o gael adolygiad gan grŵp Gorchwyl a Gorffen a gofynnodd gwestiynau am y dull y byddai'n ei gymryd, a chwmpas yr adolygiad. 

Canlyniad: Nodwyd y papur briffio a chytunodd y Pwyllgor i sefydlu Grŵp Gorchwyl a Gorffen o chwe aelod, wedi'i dewis o blith y Pwyllgor ar sail wleidyddol gytbwys.


2.7 Yr Adran Lle a Seilwaith a Datblygu Economaidd

2.7.1 Adroddiad ar y Gronfa Ffyniant Gyffredin ac opsiynau posibl i gymryd ei lle

Ym mis Gorffennaf 2025 bu'r Pwyllgor yn ystyried adroddiad ynghylch darparu Cronfa Ffyniant Gyffredin y DU yn Sir Gaerfyrddin.

Codwyd cwestiynau neu sylwadau ynghylch lledaeniad daearyddol yr ymgeiswyr llwyddiannus, y modd y cafodd cyfleoedd am grantiau eu cyfathrebu a'r gostyngiad mewn cyllid o SPF1 i SPF2.

Canlyniad: Derbyniwyd yr adroddiad a gofynnodd y Pwyllgor am ddata ychwanegol ynghylch lledaeniad daearyddol yr ymgeiswyr llwyddiannus, a gylchredwyd trwy e-bost yn ddiweddarach.

2.7.2 Adroddiad Diweddaru y Deg Tref

Ym mis Gorffennaf 2025, bu'r Pwyllgor yn ystyried adroddiad ar gyflawni gwaith y fenter Deg Tref.

Codwyd cwestiynau neu sylwadau ynghylch cyllid ar gyfer pentrefi o amgylch y Deg Tref, cyllid grant cyffredinol ar gyfer pentrefi, a'r prosiect ysgolion i ddod o hyd i fentrau newydd.

Canlyniad: Derbyniwyd yr adroddiad

2.7.3 Adroddiad Diweddaru ac Ymweliad Safle Pentre Awel

Ym mis Tachwedd 2025 cyflwynwyd adroddiad i'r Pwyllgor ar gynnydd datblygiad Pentre Awel, ar ôl cynnal ymweliad safle yn gynharach y diwrnod hwnnw. Nododd y Pwyllgor ei werthfawrogiad o'r ymweliad safle a chanmolodd y swyddogion ar lwyddiant agor y ganolfan.

Codwyd cwestiynau neu sylwadau ynghylch ymwneud â'r gwaith o ddatblygu'r safle yn y dyfodol a monitro'r defnydd o'r ganolfan hamdden.

Canlyniad: Derbyniwyd yr adroddiad


2.7.4 Adroddiad Monitro Blynyddol 2024/25 - Cynllun Datblygu Lleol Mabwysiedig Sir Gaerfyrddin (2006 – 2021)

Ym mis Tachwedd 2025 cyflwynwyd Adroddiad Monitro Blynyddol i'r Pwyllgor ar weithredu'r Cynllun Datblygu Lleol mabwysiedig. Roedd yr adroddiad yn gofyn i'r Pwyllgor ystyried y canfyddiadau a'r dystiolaeth a gynhwysir yn yr Adroddiad Monitro Blynyddol hwn cyn ei gyflwyno i Lywodraeth Cymru a llywio'r broses o gasglu tystiolaeth fel rhan o'r gwaith o baratoi CDLl Diwygiedig 2018-2033. 

Canlyniad: Derbyniwyd yr adroddiad 

2.7.5 Cynlluniau Creu Lleoedd Canol Trefi 

Ym mis Ionawr 2026 bu'r Pwyllgor yn ystyried adroddiad ar Gynlluniau Creu Lleoedd Canol Trefi yr awdurdod. Roedd yr adroddiad yn cynnwys diweddariad ar yr ymgynghoriad, a oedd ar gael ar-lein ac yn bersonol yn ogystal â'r amserlen ar gyfer y broses sy'n weddill.

Codwyd cwestiynau neu sylwadau ynglŷn â siopau annibynnol, defnyddio adeiladau gwag unwaith eto, ymgynghori mewn ardaloedd o amgylch y trefi, adleoli Gwasanaeth Cyffuriau ac Alcohol Dyfed, ac ymgysylltu ag ysgolion uwchradd.

[bookmark: _Hlk224544698]Canlyniad: Derbyniwyd yr adroddiad. 

3. Gweithgarwch Craffu Arall

3.1 Gorchwyl a Gorffen

Cytunwyd ar Grŵp Gorchwyl a Gorffen ar Dai Amlfeddiannaeth yn y cyfarfod ar 3 Mawrth 2026. Bydd hyn yn canolbwyntio ar eu heffaith gymunedol, yn enwedig ar ardaloedd difreintiedig, a symud tuag at bolisi cyffredinol sy'n cydbwyso hyn â'r angen am dai ar gyfer yr eiddo hyn.   

3.2 Ymweliadau Safle

Cynhaliodd y Pwyllgor Ymweliadau Safle â Fferm Bremenda Isaf y Cyngor Sir ar 30 Medi 2025 a Chanolfan Pentre Awel ar 11 Tachwedd 2025.

Canlyniad Cafodd y Pwyllgor wybodaeth uniongyrchol am feysydd o fewn ei gylch gwaith a fyddai'n fanteisiol mewn unrhyw drafodaethau/adroddiadau ar y meysydd hynny yn y dyfodol.
[bookmark: _Toc103086530]
3.3 Sesiynau Datblygu 

Ymgymerodd y Pwyllgor â'r sesiynau datblygu canlynol:

25 Medi 2025 – Drafft Gweledigaeth Economaidd 2025 
12 Rhagfyr 2025 – Twristiaeth yn Sir Gaerfyrddin

Yn ystod blwyddyn y cyngor 2025/26, gwahoddwyd Aelodau'r Pwyllgor i'r sesiynau/seminarau datblygu canlynol a drefnwyd gan yr Awdurdod:

19 Mehefin 2025 – Hyfforddiant Gorfodi Rheolau Cynllunio
9 Gorffennaf 2025 – Proses Cyhoeddusrwydd Cynllunio
17 Gorffennaf 2025 – Briffio'r Aelodau - Partneriaeth Pensiwn Cymru 
23 Gorffennaf 2025 – Sesiwn Ymwybyddiaeth a Strategaeth AI
1 Awst 2025 – Bwrdd Iechyd Prifysgol Hywel Dda – Cynllun Gwasanaethau Clinigol. 
8 Hydref 2025 - Rhagolwg o'r Gyllideb Refeniw
12 Tachwedd 2025 - Sesiwn Galw Heibio Thinqi
12 Tachwedd 2025 - Cynlluniau Creu Lleoedd  
3 Rhagfyr 2025 - Bwrdd Iechyd Prifysgol Hywel Dda - Cynllun Gwasanaethau Clinigol - Ystyriaeth Gydwybodol
10 Rhagfyr 2025 - Diweddariad Blynyddol gan Wasanaeth Tân Canolbarth a Gorllewin Cymru cyn pennu'r gyllideb
7 Ionawr 2026 - Hyfforddiant Tân i Aelodau
5 / 11 Chwefror 2026 - Atal Aflonyddu Rhywiol yn y Gweithle
20 Chwefror 2026 - Briffio Datblygiadau o Arwyddocâd Cenedlaethol 
9 Mawrth 2026 - Gwelliannau i'r A48
16 Mawrth 2026 - Hyfforddiant Gofyn a Gweithredu ar gyfer Aelodau Etholedig
19 Mawrth 2026 - Swyddogion Etholedig - Sesiwn Briffio ynghylch Diogelwch Personol
20 Mawrth 2026 - Hyfforddiant Trwyddedu Gweithdrefnau Arbennig ar gyfer Aelodau Etholedig

4. Effaith 
	
4.1 Sut mae Craffu wedi gwneud gwahaniaeth eleni?

Mae'r rhan fwyaf o'r penderfyniadau a wneir gan yr Awdurdod yn cael eu gwneud gan y Cabinet. Mae'r broses graffu'n rhoi cyfle i'r 65 o gynghorwyr anweithredol eraill ddylanwadu ar y penderfyniadau hynny a gweithredu fel 'cyfaill beirniadol”. Mae Craffu Cyn Gwneud Penderfyniadau yn arbennig o ddylanwadol yn hyn o beth gan ei fod yn rhoi cyfle i Bwyllgorau Craffu ystyried a rhoi sylwadau ar bolisïau a materion sy'n dod i'r amlwg cyn iddynt gael eu hystyried gan y Cabinet.  Hefyd mae Craffu yn helpu i sicrhau bod polisïau’r Cyngor yn adlewyrchu'r blaenoriaethau cyfredol, yn ogystal â hyrwyddo effeithlonrwydd ac yn annog cydweithio effeithiol â chyrff allanol.

Mae Craffu yn chwarae rôl allweddol wrth wella'r gwasanaethau a ddefnyddir gan bobl a phlant Sir Gaerfyrddin. Hefyd mae’r broses graffu yn ddefnyddiol o ran sicrhau bod polisïau’r Cyngor yn adlewyrchu'r blaenoriaethau cyfredol, yn ogystal â hyrwyddo effeithlonrwydd ac annog cydweithio effeithiol â chyrff allanol. Mae cyfraniad preswylwyr, sefydliadau a phartneriaid yn y gymuned yn rhan bwysig o'r broses graffu ac mae ein Cynghorwyr wedi ymrwymo i ymateb i sylwadau a phryderon preswylwyr.  

Mae Craffu Cyn Gwneud Penderfyniadau yn rhoi cyfle i bob Pwyllgor Craffu roi mewnbwn cyn i'r adroddiadau gael eu hystyried gan y Cabinet.  Yn ystod blwyddyn y cyngor 2025/26, mae Cartrefi, Adfywio a'r Gymraeg wedi cael effaith gadarnhaol mewn sawl ffordd, gan gynnwys: 

· Argymell i'r Cabinet, wrth bennu rhent Tai Cyngor, bod rhent tai a byngalos un ystafell wely yn cael ei rewi, a bod y diffyg yn cael ei adennill trwy godiadau rhent eraill.
· Rhoddodd yr ymweliad safle â Bremenda Isaf ddealltwriaeth i aelodau o waith y fferm, a gwybodaeth i'w lledaenu am gyfleoedd gwirfoddoli. 
· Rhoddodd sesiwn ddatblygu ar Dwristiaeth yn y Sir ddealltwriaeth i'r aelodau o sut y gallent gyfrannu at ddatblygu twristiaeth yn eu hardaloedd ac yn y Sir gyfan.
· Roedd y trafodaethau am Dai Amlfeddiannaeth mewn cyfarfodydd blaenorol yn bwydo i'r cynnig am adolygiad Gorchwyl a Gorffen a gymeradwywyd ar 3 Mawrth 2026.
5. Ymgysylltu â'r Cyhoedd 

Mae'r swyddogaeth graffu yn rhoi cyfle i'r cyhoedd gymryd rhan yng ngweithgareddau'r Awdurdod lle gall aelodau o'r cyhoedd ofyn am i eitemau gael eu gosod ar agenda cyfarfod y Pwyllgor.  Mae'r rhai sy'n byw yn Sir Gaerfyrddin, neu sy'n berchen ar fusnes neu'n cael eu cyflogi yn y sir, hefyd yn cael gofyn cwestiynau yng nghyfarfodydd y Pwyllgor Craffu. 

Er na dderbyniodd y Pwyllgor unrhyw awgrymiadau o bynciau posibl gan y cyhoedd yn ystod 2025/26, roedd Blaengynllun Gwaith y Pwyllgor yn cynnwys amrywiaeth o bynciau a oedd yn gofyn am ymgynghori â'r cyhoedd/cynnwys y cyhoedd.

Er mwyn hyrwyddo ymwybyddiaeth y cyhoedd o Bwyllgorau Craffu a gallu'r cyhoedd i gyflwyno pynciau i'w trafod, cyhoeddir Blaengynlluniau Gwaith Pwyllgorau Craffu yr Awdurdod, a manylion ynghylch sut y gall y cyhoedd gymryd rhan, ar wefan yr Awdurdod:

https://www.sirgar.llyw.cymru/cartref/cyngor-a-democratiaeth/pwyllgorau-a-chyfarfodydd/craffu/



6. Heriau 

Parhaodd yr Adrannau sy'n dod o fewn cylch gwaith y Pwyllgorau Craffu Cartrefi, Adfywio a'r Gymraeg (Cymunedau, y Prif Weithredwr a Lle a Chynaliadwyedd) i fod dan bwysau drwy gydol blwyddyn y cyngor o ganlyniad i bwysau cyllidebol.  Serch hynny, mae'r adrannau wedi addasu a datblygu atebion arloesol yn ystod amgylchiadau na welwyd eu tebyg o'r blaen i barhau i ddarparu gwasanaethau i breswylwyr Sir Gaerfyrddin. Mae'r Pwyllgor wedi parhau i fod yn adeiladol yn ei rôl o ran craffu ar berfformiad, sydd wedi hwyluso'r adrannau ac wedi cyfrannu'n gadarnhaol at bolisïau a phenderfyniadau.  Mae wedi bod yn fater o gydbwysedd i'r Pwyllgor, rhwng cyflawni ei ddyletswyddau craffu a pheidio ag effeithio ar ariannu gwasanaethau rheng flaen.

7. Gwaith yn y Dyfodol 

Mae'r Pwyllgor wedi gwneud cynnydd sylweddol yn ystod blwyddyn y cyngor a bydd yn parhau i ganolbwyntio ar bynciau lle bydd cyfraniadau'r Aelodau'n arwain at ganlyniadau cadarnhaol i ysgogi gwelliannau yn y gwasanaeth.  Er mwyn sicrhau y gwneir y defnydd gorau o amser y cyfarfodydd, mae'r Pwyllgor yn awyddus i barhau i weithredu egwyddorion y Ganolfan Llywodraethu a Chraffu er mwyn cael proses graffu syml a phenodol.

Cafodd gwaith y Pwyllgor yn ystod blwyddyn y cyngor 2026/27 ei ystyried mewn Sesiwn Blaengynllun Gwaith ar 14 Ebrill 2026 a bydd yn cael ei adolygu'n rheolaidd fel rhan o fonitro'r Blaengynllun Gwaith yn ystod y flwyddyn.  

Er mwyn gwella swyddogaeth graffu'r Awdurdod, bydd aelodau'n parhau i fynd i sesiynau datblygu, yn gofyn am gyngor y swyddogion lle y bo'n briodol ac yn manteisio'n llawn ar drafodaeth anffurfiol cyn cyfarfodydd.  


8. Cefnogi'r Swyddogaeth Graffu

Mae’r cymorth a roddir i swyddogaeth graffu Cyngor Sir Caerfyrddin yn cael ei ddarparu gan yr Uned Gwasanaethau Democrataidd yn Is-adran y Gyfraith, Llywodraethu a Gwasanaethau Sifil yn Adran y Prif Weithredwr.  Mae’r cymorth a roddir i’r swyddogaeth graffu yn cynnwys y canlynol:

· llunio ac anfon agendâu ar gyfer cyfarfodydd y Pwyllgor Craffu yn unol â'r Blaengynlluniau Gwaith. 
· Darparu cymorth a chyngor cyfansoddiadol i'r Pwyllgorau Craffu ac i aelodau'r Pwyllgorau hynny yn ogystal â llunio cofnodion eu cyfarfodydd a sicrhau bod unrhyw faterion sy'n codi o'r cyfarfodydd hynny yn cael eu gweithredu.
· Rhoi cymorth a chyngor mewn perthynas â swyddogaethau Pwyllgorau Craffu'r Cyngor i aelodau'r Cyngor a'i swyddogion.
· rheoli datblygiad strategol Craffu yn Sir Gaerfyrddin trwy ymwneud â rhwydweithiau a mentrau Craffu cenedlaethol a rhanbarthol, cefnogi Fforwm Cadeiryddion ac Is-gadeiryddion y Pwyllgorau Craffu, a chyfarfodydd y Cadeiryddion ac Is-gadeiryddion Craffu gyda'r Cabinet.
· rhoi cyngor a chymorth yn y gwaith o weithredu gofynion Mesur Llywodraeth Leol (Cymru) 2011 a Deddf Llywodraeth Leol ac Etholiadau (Cymru) 2021, wrth i'r canllawiau gael eu cyhoeddi.
· rheoli cydlyniad a datblygiad Blaengynlluniau Gwaith y Pwyllgorau Craffu ar y cyd ag aelodau'r Pwyllgorau Craffu.
· rheoli a chydlynu gwaith adolygu'r swyddogaeth Graffu, gan gynnwys gweinyddu grwpiau gorchwyl a gorffen ym maes craffu, cynorthwyo i lunio adroddiadau ar y cyd â'r grwpiau, a chynorthwyo i weithredu a monitro'r adolygiadau a gwblhawyd.
· cynorthwyo â Rhaglen Datblygu Aelodau'r Pwyllgorau Craffu.

I gael rhagor o wybodaeth am Graffu yn Sir Gaerfyrddin gan gynnwys Blaengynlluniau Gwaith, adroddiadau Gorchwyl a Gorffen ac Adroddiadau Blynyddol, ewch i wefan y Cyngor Sir: www.sirgar.llyw.cymru/craffu.

I gysylltu â'r Uned Gwasanaethau Democrataidd, ffoniwch 01267 224028 neu e-bostiwch craffu@sirgar.gov.uk.


9.  Presenoldeb

Mae presenoldeb Aelodau'r Pwyllgor Craffu - Cartrefi, Adfywio a'r Gymraeg yn ystod blwyddyn y cyngor 2025/26 yn cael ei ddangos yn y tabl isod. Cynhaliwyd cyfanswm o 7 cyfarfod yn ystod blwyddyn y Cyngor 2025/26.



	Aelod y Pwyllgor Craffu
	Nifer y cyfarfodydd a fynychwyd
	%

	Y Cynghorydd A. Davies
	5
	71

	Y Cynghorydd B. Davies
	6
	86

	Y Cynghorydd H. Davies
	6
	86

	Y Cynghorydd T. Davies
	7
	100

	Y Cynghorydd R. Evans 
	6
	86

	Y Cynghorydd K. Howell
	6
	86

	Y Cynghorydd B. Jones
	6
	86

	Y Cynghorydd D. Owen
	4
	57

	Y Cynghorydd M. Palfreman
	7
	100

	Y Cynghorydd S. Rees
	7
	100

	Y Cynghorydd H. Shepardson
	5
	71

	Y Cynghorydd M. Thomas 
	5
	71

	Y Cynghorydd R. Sparks (tan 12/11/25)
	5
	100

	Y Cynghorydd Alex Evans (o 12/11/24)
	1
	50

	Dirprwyon 
	Nifer y cyfarfodydd a fynychwyd

	Y Cynghorydd K. Broom
	1

	Y Cynghorydd S.M. Allen
	2

	Y Cynghorydd D. Jones
	1

	Y Cynghorydd M.J.A. Lewis
	1

	Aelodau'r Cabinet
	Nifer y cyfarfodydd a fynychwyd

	Y Cynghorydd L.D. Evans (tan 10/12/25)
	5

	Y Cynghorydd E.M.J.G. Schiavone (o 11/12/25)
	2

	Y Cynghorydd A.C. Evans
	5

	Y Cynghorydd A. Lenny
	2

	Y Cynghorydd H.A.L. Evans
	6

